
 

 

 

ᐱᕙᓪᓕᐊᔪᑦ ᑐᓴᕋᑦᓴᑦ 
 

ᑐᓴᕆᐊᕐᕕᖃᕐᐸᓪᓕᐊᓂᖅ ᐱᒋᐊᖅᑕᑦ ᐊᑐᓕᖅᑎᑕᐅᕙᓪᓕᐊᓂᐊᕐᓂᖏᓐᓄᑦ ᓄᓇᕗᒻᒥ 
ᐅᖃᐅᓯᓕᕆᓂᕐᒧᑦ ᐱᖁᔭᖅᑖᖅᑲᐅᑦ 

 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 25, 2009) - ᒥᓂᔅᑕ ᐅᖃᐅᓯᓕᕆᔨᒃᑯᓐᓄᑦ, ᓗᐃ ᑕᐹᕐᔪᒃ, ᐱᒋᐊᖅᑎᑦᓯᓚᐅᖅᑐᖅ 
ᑐᓴᕆᐊᕐᕕᖃᖃᑦᑕᓂᕐᒥᒃ ᑕᕝᕙᓂ ᐱᓇᓱᐊᕈᓯᕐᒥ ᕿᑎᕐᒥᐅᓂ ᐃᑲᔪᖅᓱᕈᑕᐅᓪᓗᓂ ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ 
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᖏᑦ. 
 

“ᐅᖃᐅᓯᕗᑦ ᐊᑕᐅᓯᐅᔾᔪᑎᕗᑦ: ᐃᓅᓪᓗᑕ ᓄᓇᕗᒻᒥᐅᖑᓪᓗᑕᓗ,” ᐅᖃᖅᓯᒪᔪᖅ ᑕᐹᕐᔪᒃ. “ᒐᕙᒪᒃᑯᑦ ᑐᕌᒐᖏᑦ, 
ᑕᒪᑦᑕ, ᓇᓗᓇᐃᔭᐃᕕᐅᓯᒪᔪᑦ ᐱᒻᒪᕆᐅᓂᖏᓐᓂᒃ ᓇᓗᓇᐃᖅᓯᓯᒪᒋᐊᖃᕐᓂᕐᒧᑦ ᓄᓇᕗᒻᒥᐅᑦ 
ᐅᖃᖃᑎᒌᒍᓐᓇᖁᓪᓗᒋᑦ ᐊᑐᕈᒪᔭᒥᓐᓂᒃ ᐅᖃᐅᓯᕐᒥᓂᒃ ᐊᑐᕈᓐᓇᕐᓗᑎᒃ. ᐱᓕᕆᖃᑎᖃᕐᓗᑕ ᐊᕕᑦᑐᖅᓯᒪᓂᐅᔪᓂ, 
ᓄᓇᓕᓐᓂ ᐃᓄᓐᓂᓪᓗ ᑲᑐᔾᔨᖃᑎᑦᑎᓐᓂᒃ, ᐋᖅᑭᑦᓱᐃᓂᐊᖅᑐᒍᑦ ᐊᑕᖏᖅᑐᒥᒃ ᐸᕐᓇᐅᑎᒥᒃ 
ᓴᙱᓕᖅᐹᓪᓕᕈᑕᐅᓂᐊᖅᑐᒥᒃ ᐊᑐᖅᑕᐅᖃᑦᑕᕐᓂᖏᓐᓂᒃ ᐅᖃᐅᓯᕗᑦ ᓇᐅᒃᑯᑐᐃᓐᓇᑦᓯᐊᖅ ᐃᓅᓯᑦᑎᓐᓂ.” 
 

ᓯᕗᓪᓕᖅᐹᒥ ᑲᑎᒪᑎᑕᐅᓚᐅᖅᑐᑦ, ᑲᑐᔾᔨᖃᑎᖃᖅᑐᑎᒃ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᐅᓪᓗᒥ 
ᐱᔭᕇᖅᑲᐅᔪᑦ ᐃᖃᓗᑦᑑᑦᑎᐊᕐᒥ. “ᐅᓪᓗᒥ ᑲᑎᒪᑎᑦᓯᓂᖅ ᐃᓄᐃᓐᓇᖅᑐᓐ ᐃᓄᒃᑎᑐᓪᓗ ᑲᔪᖏᕆᐊᕐᓇᖅᑐᖅ 
ᓇᓗᓇᐃᖅᑕᐅᕙᓪᓕᐊᓂᖓᓂᒃ ᐃᓚᐅᖃᑕᐅᕙᑦᑐᑦ ᐱᓕᕆᖃᑎᒌᒍᒪᓂᖏᓐᓂᒃ ᐱᕚᓪᓕᖅᑕᐅᒍᓐᓇᖁᓪᓗᒍ ᑕᒪᓐᓇ 
ᐱᒻᒪᕆᐊᓘᓂᖃᖅᑐᑦ ᐃᓅᓪᓗᑕ ᐃᓕᖅᑯᓯᑦᑎᓐᓄᑦ” ᐅᖃᖅᓯᒪᔪᖅ ᓵᓕ ᐃᕚᓕᒃ, ᐊᖏᔪᖅᑳᖅ ᕿᑎᕐᒥᐅᑦ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓄᑦ. “ᑕᒪᓐᓇ ᓯᕗᓪᓕᖅᐸᐅᑎᒍᒪᔭᕗᑦ ᑲᑐᔾᔨᖃᑎᒌᖑᓪᓗᑕ ᐅᖃᖃᑎᒌᓐᓂᕗᓪᓗ 
ᐱᓕᕆᐊᕆᓂᐊᖅᑕᕗᓪᓗ ᑐᕌᕈᑕᐅᓂᐊᖅᑐᑦ ᓴᙱᓂᖅᓴᐅᓗᓂ ᐅᑎᖅᑎᑦᓯᕙᓪᓕᐊᓂᕐᒧᑦ ᖃᓄᖅᑑᕈᑎᖃᕐᓂᕐᒧᑦ 
ᓯᕗᓂᑦᓴᑎᓐᓄᑦ.” 
 

ᓄᓇᓕᓐᓃᖔᖅᓯᒪᔪᑦ ᑲᑐᔾᔨᖃᑎᒌᑦ, ᐃᓚᒋᔭᐅᓗᑎᒃ ᐃᓐᓇᒻᒪᕇᑦ, ᐅᕕᒃᑲᐃᑦ, ᐃᓕᓴᐃᔩᑦ, ᑐᑭᓕᐅᕆᔩᑦ 
ᐅᖃᐅᓯᓕᕆᓂᕐᒧᓪᓗ ᖃᐅᔨᒪᔨᑕᐃᑦ, ᑲᑎᒪᑎᑕᐅᓚᐅᖅᑐᑦ ᐅᓪᓘᓐᓂᒃ ᒪᕐᕉᓐᓂᒃ ᐅᖃᖃᑎᒌᑦᑎᑕᐅᓪᓗᑎᒃ. 
ᐅᖃᐅᓯᖃᓗᐊᓚᐅᖅᑐᑦ ᓴᖅᑭᓗᐊᖅᐸᑦᑐᓂᒃ ᐃᓱᒫᓘᑕᐅᓗᐊᖅᐸᑦᑐᓂᓪᓗ ᒪᑭᑕᑎᑕᐅᒐᓱᐊᕐᓂᖓᓄᑦ ᐃᓄᐃᑦ 
ᐅᖃᐅᓯᖏᑦ, ᖃᓄᐃᓕᐅᖅᑐᖃᕆᐊᖃᕐᒪᖔᕐᓗ ᓴᐳᒻᒥᔭᐅᖁᓪᓗ, ᓴᖅᑭᔮᖅᑎᑕᐅᒋᐊᖁᓪᓗᒍ 
ᐅᑎᖅᑎᑕᐅᒋᐊᒃᑲᓐᓂᖁᓪᓗᒍᓗ ᐊᑐᖅᑕᐅᖃᑦᑕᕐᓂᖓ ᓄᓇᕗᓗᑦᑖᒥ. 
 

ᓄᓇᕗᑦ ᒐᕙᒪᒃᑯᖏᑦ ᐱᓕᕆᖃᑎᖃᖅᑐᑦ ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᑭᕙᓪᓕᕐᒥ 
ᕿᑭᖅᑖᓗᒻᒥᓗ ᓇᓗᓇᐃᔭᐃᕙᓪᓕᐊᓪᓗᑎᒃ ᐃᓚᐅᖃᑕᐅᓗᐊᙳᐊᕐᓂᐊᖅᑐᓂᒃ ᐅᖃᖃᑎᒌᖃᑦᑕᕐᓂᐊᖅᑐᓂ 
ᐊᕕᑦᑐᖅᓯᒪᓂᐅᔪᓂ ᑲᑎᒪᑎᑕᐅᖃᑦᑕᑎᓪᓗᒋᑦ. 
 

ᖃᐅᔨᔭᐅᓗᐊᕈᑎᐅᔪᑦ ᑐᓴᕆᐊᕐᕕᖃᓚᐅᖅᑎᓪᓗᒋᑦ ᓴᖅᑭᖅᑕᐅᓛᖅᑐᑦ ᒥᓂᔅᑕᖓᓄᑦ ᐅᖃᐅᓯᓕᕆᔨᒃᑯᑦ 
ᒪᓕᒐᓕᐅᖅᑎᓄᑦ ᐅᑭᐊᑦᓵᖅ ᒪᓕᒐᓕᐅᖅᑏᑦ ᑲᑎᒪᓕᖅᑲᑕ. ᑕᒪᒃᑯᐊ ᐱᓕᕆᐊᖑᕙᓪᓕᐊᓂᐊᖅᑐᑦ ᑎᑭᐅᑎᓗᒍ 
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᑎᒪᕐᔪᐊᕐᓂᐅᓛᖅᑐᒧᑦ ᕕᕝᕗᐊᓕ 2010 ᐃᖃᓗᓐᓂ. ᐱᔾᔪᑎᖓ ᑲᑎᒪᕐᔪᐊᕐᓂᐅᑉ 
ᑲᑎᖅᓱᐃᒍᒪᓪᓗᑎᒃ ᐊᑐᓕᖁᔨᔾᔪᑎᓕᐊᖑᓯᒪᔪᓂᒃ ᑲᑎᒪᖃᑦᑕᓚᐅᖅᑎᓪᓗᒋᑦ ᐱᔭᕇᖅᑕᐅᓗᓂᓗ ᐸᕐᓇᐅᑎᓕᐊᖅ 
ᐊᑐᓕᖅᑎᑦᓯᒍᑕᐅᓛᖅᑐᑦ ᓄᑖᓂᒃ ᐅᖃᐅᓯᓕᕆᓂᕐᒧᑦ ᐱᖁᔭᕐᓂᒃ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᐅᖄᓚᒍᓐᓇᖅᑐᑎᑦ: 
ᑕᐃᕕᑎ ᔪᐊᓇᓯ 
ᑐᓴᕋᑦᓴᓕᕆᔨ 
ᐃᓕᖅᑯᓯᓕᕆᔨᒃᑯᑦ 
djoanasie@gov.nu.ca or 867 975 5543 

